Nafarroako Parlamentuko Mahaiak, 2013ko ekainaren 10ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Unión del Pueblo Navarro parlamentu-taldeak aurkezturiko mozioa, zeinaren bidez Nafarroako Gobernua premiatzen baita beharrezko aldaketak egin ditzan indarrean dagoen Nafarroako Hondakinak Kudeatzeko Plan Integratuan eta exiji diezaien Sakanako Mankomunitateari eta bertan integratuta dauden eta atez ateko sistema inposatu nahi duten udalei sistema horren ezarpena geldiarazteko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko ekainaren 10ean

Lehendakaria: Alberto Catalán Higueras

MOZIOAREN TESTUA

UPN parlamentu-taldeak, Legebiltzarreko Erregelamenduaren babesean, ondoko mozioa aurkeztu du, Osoko Bilkuran eztabaidatu eta bozkatzeko. Horren bidez, Sakanako Mankomunitatean integraturiko zenbait udalerritako herritarren alde egiten da, “atez ate” izenez ezagutzen den hondakinen bilketa-sistemaren inposizioa dela-eta, eta Nafarroako Gobernuari eskatzen zaio sistema hori geldiarazi eta 2010-2020 urteetarako Hondakinak Kudeatzeko Plan Integrala alda dezan.

Mozioa, zeinaren bidez Sakanako Mankomunitatean integraturiko zenbait udalerritako herritarren alde egiten baita, “atez ate” izenez ezagutzen den hondakinen bilketa-sistemaren inposizioa dela-eta, eta Nafarroako Gobernuari eskatzen baitzaio sistema hori geldiarazi eta 2010-2020 urteetarako Hondakinak Kudeatzeko Plan Integrala alda dezan.

Sakanako Mankomunitatean integraturiko zenbait udalerritan bizi diren milaka nafarrek beren burua kaltetuta ikusten dute eta oso kezkatuta daude aipatu mankomunitateak “atez ate” izenez ezagutzen den hondakinen bilketa-sistema inposatu duela-eta.

Bilketa-sistema horrek sakonki aldatzen ditu ukitutako herritarren eguneroko ohiturak eta, gainera, derrigorrez inposatu nahi du Bilduk, mankomunitatearen lehendakaritza duen talde politikoak. Horrek kezka eta arbuio handia eragin du herritarren artean, eta, ondorioz, gai horri buruzko mozioak eztabaidatu dira zenbait udaletako osoko bilkuretan; beste batzuetan, berriz, aurkako jarrera erabatekoa izan da, hala nola Altsasun, Irurtzunen eta Ziordian, non lortu baita sistema horren ezarpena geroratzea.

Zaharkitua, narrasa, osasunarentzako kaltegarria eta objektiboki zikina den hondakinen bilketa-sistema horrek herritarrengan sortu duen kezka erabat gutxietsi du Sakanako Mankomunitateak eta zenbait udalek, zeinek erabaki baitute sistemaren ezarpena inposatzea, herritarrei arrazoiak entzun gabe. Administrazio Publikoa ezin da saiatu, inolaz ere, XXI. mendeko herritarrek lorturiko askatasun eta informazio mailak mugatzen, ezta ingurumenaren balizko hobekuntza bat aitzakiatzat hartuta ere. Herritarrei ezin zaie inposatu, inolaz ere, asteko egun bakoitzean bilduko zaien hondakin mota, eta, are gutxiago, hondakin horien ikuskapen xehakatua, horrek dakarren intimitate galerarekin.

Nabarmendu behar da Bilduk sistema hori inposatu nahi izan duen Gipuzkoako zenbait herritan, hala nola Legorretan, Bergaran, Oñatin, Usurbilen, Hernanin, Antzuolan, Oiartzunen, Zarautzen, Zumaian edo Legazpin, herritarren plataformak sortu direla, sistemaren aurkako 73.000 sinaduratik gora biltzea lortu dutenak, eta erreferendum ez-lotesleak deitu dira, Sakanako Mankomunitatea eta bertan integraturiko zenbait udalerri gobernatzen dituen talde politiko bera duela bi urte baino gehiagoz geroztik inposatzen ari den sistema horren beraren inposizio totalitarioa dela-eta. Hori dela eta, Eusko Legebiltzarrak legez besteko proposamen bat onetsi du berriki, zeinaren bidez premiatzen baita hondakinen bilketa-sistema hori geldiaraztera.

Horregatik, Nafarroako Foru Parlamentuak ezin du ezaxola egon milaka nafarri ere eragiten dien kezka honen aurrean; izan ere, Sakanako Mankomunitateak eta bertan sarturiko zenbait udalek beren herritarrak gutxietsi eta mespretxatu egin dituzte eta objektiboki egungoa baino garestiagoa, osasunarentzat kaltegarriagoa eta deserosoagoa den hondakinen bilketa-sistema bat ezarri dute. Gainera, nahi ez diren beste ondorio batzuen artean, sistema horrek beste mankomunitateetaranzko “zabor turismoa” deiturikoa eragiten du, eta horrek kalte ekonomiko nabaria eragiten die, zaborraren bilketaren eta tratamenduaren kostua dela-eta. Hori guztia kutsu ideologiko nabarmena ezkutatzen duten ustezko kontzientziazio kanpaina batzuetan bilduta, zeinen bidez hausten baitira mankomunitateen eta Nafarroako Gobernuaren beraren ahalegin koordinatuaren ondorioz herritarrek hartutako ohiturak; izan ere, lortu baita Foru Komunitateak kalifikazio nazional onena izatea ontzien eta paper-kartoiaren bilketari dagokienez, Ecoembes enpresak egiaztatu duenez.

Alternatiba gisa, materia organikoaren gaikako bilketarako bosgarren edukiontziaren ezarpena oso bateragarria da herritarrek egun dituzten ohiturekin, eta Nafarroako Gobernuak parte-hartze prozesu zabal baten ondotik onetsitako 2010-2020 urteetarako Hondakinak Kudeatzeko Plan Integratuan ezarritako helburuak betetzen ditu. Hori dela eta, Hondakinak Kudeatzeko Plan Integratua aldatzea proposatzen dugu, gaikako bilketa-sistema hori izan dadin gai organikoa biltzeko Nafarroan ezarriko den sistema bakarra.

Horregatik, eta egoeraren larritasuna ikusirik, UPN parlamentu-taldeak ondoko erabaki proposamena aurkezten du, eztabaidatu eta bozkatzeko:

Nafarroako Parlamentuak Nafarroako Gobernua premiatzen du, ingurumen arloko plangintzarako dituen eskumenen esparruan, beharrezkoak diren aldaketak egin ditzan indarrean dagoen 2010-2020 urteetarako Hondakinak Kudeatzeko Plan Integratuan, bosgarren edukiontziarena izate aldera Nafarroan aplikatzekoa den gai organikoa biltzeko sistema bakarra, eta, bitartean, exiji diezaien Sakanako Mankomunitateari eta atez ateko sistema inposatu nahi duten bertako udalei berehala geldiaraz dezatela sistema horren ezarpena.

